
　　>中秋夜洞庭湖对月歌
　　长风霾云莽千里，云气蓬蓬天冒水。
　　风收云散波乍平，倒转青天作湖底。
　　初看落日沉波红，素月欲升天敛容。
　　舟人回首尽东望，吞吐故在冯夷宫。
　　须臾忽自波心上，镜面横开十余丈。
　　月光浸水水浸天，一派空明互回荡。
　　此时骊龙潜最深，目炫不得衔珠吟。
　　巨鱼无知作腾踔，鳞甲一动千黄金。
　　人间此境知难必，快意翻从偶然得。
　　遥闻渔父唱歌来，始觉中秋是今夕。
　　>闰中秋玩月
　　禅边风味客边愁，馈我清光又满楼。
　　一月可曾闲几日，百年难得闰中秋。
　　菊花信待重阳久，桂子香闻上界留。
　　遮莫圆明似前度，不知谁续广寒游。
　　>八月十五夜桃源玩月
　　尘中见月心亦闲，况是清秋仙府间。
　　凝光悠悠寒露坠，此时立在山。
　　碧虚无云风不起，山上长松山下水。
　　群动悠然一顾中，天高地平千万里。
　　少君引我升玉坛，礼空遥请真仙官。
　　云拼欲下星斗动，天乐一声肌骨寒。
　　金霞昕昕渐东上，轮欹影促犹频望。
　　绝景良时难再并，他年此日应惆怅。
　　>秋宵月下有怀
　　秋空明月悬，光彩露沾湿。
　　惊鹊栖未定，飞萤卷帘入。
　　庭槐寒影疏，邻杵夜声急。
　　佳期旷何许，望望空伫立。

